
滂，韓氏子。其先仕魏，號安定桓王。滂父老成，厚謹以文，為韓氏良子弟。未仕而死。

有二子，滂其季也。其祖諱介，為人孝友，一命率府軍佐以卒。二子：百川、老成。老

成為伯父起居舍人某後。起居有德行言詞，為世軌式。滂既兄弟二人，而率府長子百川

早死，無嗣，其叔祖愈命滂歸後其祖。滂清明遜悌以敏，讀書倍文，功力兼人。為文詞，

一旦奇偉驟長，不類舊常。吾曰：「爾得無假之人耶？」退大喜，謂其兄湘曰：「某違

翁且逾年，懼無以為見，今翁言乃然，可以為賀。」群輩來見，皆曰：「滂之大進，不

惟於文詞，為人亦然。」既數月，得疾以死，年十九矣。吾與妻哭之傷心，三日而斂。

既斂七日，權葬宜春郭南一里。於戲！其可惜也已！銘曰：

天固生之耶，偶自生耶？天殺也耶，其偶自死耶？莫不歸於死，壽何少多。銘以送汝，

其悲奈何。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

